
Dohkkehuvvon Dutkan- ja oahppostivrras 23.01.24 áššis 2/24 (Public áššenr. 21/00734-28).  



1. OAHPPOOVTTADAGA NAMMA   

Boazoealáhusa bachelorbargu 

Bacheloroppgave i reinnæringsstudier  

Bachelor thesis in Reindeer Husbandry Studies 

 

 2. OPPALAŠ DIEĐUT OAHPU BIRRA  

- OAHPPOOVTTADAGA KODA  BEA 204 

- VIIDODAT    10 oahppočuoggá  

- OAHPU LÁGIDEAPMI  Neahttadoarjjaoahpahus: Sihke fysalaš oahppodeaivvadeamit 

Sámi allaskuvllas, ja lassin neahttaoahpahus ja bagadallan. 

Fysalaš deaivvademiide dábálaččat ii leat vejolaš searvat 

neahta bokte. 

  

3. OAHPPOPROGRÁMMA GULLEVAŠVUOHTA   

Oahppoovttadat lea geatnegahtton čiekŋudanoahppu Boazoealáhusa bachelorprográmmas. 

 

4. SISABEASSANGÁIBÁDUSAT  

Dábálaš sisabeassangáibádusat alitoahpahussii. Sisabeassanvuođđu sáhttá leat juogo oppalaš 

lohkangelbbolašvuohta (čađahan joatkkaskuvlla/logahaga/gymnása) dahje reálagelbbolašvuohta. 

Dasa lassin galgá ohcci čađahan dahje čađaheame boazoealáhus bachelorprográmma geatnegahtton 

fágaoahpuid (gč prográmmaplána), dahje vástideaddji oahpuid.  

 

Sámegiela gáibádusa sáhttá deavdit čuovvovaš vugiid mielde: Norgga joatkkaskuvllas sámegiella 1. 

dahje 2. giellan, Suoma logahagas eatnigielladutkkus dahje lohkan sámegiela vierrogiellan ja Ruoŧa 

gymnásas eatnigiellan (modersmål 200 čuoggá) dahje ođđaáigásaš giellan (moderna språk 200-300 

čuoggá) dahje vástideaddji sámegieloahppu doaibmi njuolggadusaid mielde. Sámegiela gáibádusa 

sáhttá maid deavdit sámegiela lohkanbadjeoahpuin, 30 oahppočuoggá, dahje vástideaddji oahpuin 

dahje ceavzit giellageahččaleami maid Sámi allaskuvla lágida. Jus lea eahpesihkarvuohta man dási 

gelbbolašvuohta ohccis lea, de ášši ovddiduvvo fágalaš árvvoštallamii ja meannuduvvo dán vuođul.   

 

5. OAHPAHUSGIELLA  

Oahpahus lágiduvvo davvisámegillii. 

 

6. SISDOALLU  

Bachelorbargu čállojuvvo fáttás, man studeanta ieš lea válljen boazoealáhusa siskkobealde. Barggus 

bokte studeanta galgá duođaštit, ahte máhttá čađahit oanehis dutkanbarggu, mas lea boazoealáhusa 



fágavuođđu, váldolahkonanvuogit, teoriijat ja metodat. Studeanta sáhttá čatnat bachelorbarggu sámi 

dahje eará boazoálbmot vuolggasadjái. Bagadalli dohkkeha dutkanplána bachelorbargui. 

 

7. OAHPPANJOKSOSAT   

Maŋŋel čađahuvvon oahpu galgá studeanta olahan čuovvovaš oahppanjoksosiid: 

 

Diehtu: 

Studeanta 

− diehtá obbalaččat servodatfágalaš váldolahkonanvugiid boazoealáhusdutkamušas 

− dovdá boazoealáhusdutkamuša vuođđoteoriijaid ja -metodaid ja mo daid vuođul guorahallá 
boazoealáhusfáttáid 

− dovdá dieđalaš dutkama ja ovdanbuktima vuođđoprinsihpaid, bargovugiid ja etihka 

− diehtá gos gávdná dieđuid boazoealáhusa dutkanhistorjjá birra 

 
Máhttu: 

Studeanta 

− máhttá válljet dutkanfáttá boazoealáhusas ja guorahallat dan fáttá 

− máhttá hábmet dutkangažaldaga(id) ja dutkanplána 

− máhttá ohcat boazoealáhusdutkamuššii heivvolaš teoriijaid ja metodaid 

− máhttá ohcat, ordnet ja guorahallat iežas dutkanfáddái guoski dieđu 

− máhttá heivehit dieđalaš dutkama ja ovdanbuktima vuođđoprinsihpaid, bargovugiid ja etihka 

iežas bargui 

− máhttá ovdanbuktit čálalaččat ja njálmmálaččat dieđu, mii gullá dutkanfáddái 

 

Obbalaš gelbbolašvuohta: 

Studeanta 

− máhttá čađahit boazoealáhussii gulli fáttá birra unnebuš dutkanbarggu, mii čuovvu dieđalaš 
čállima iešvuođaid 

− máhttá ovddidit kritihkalaš guottuid boazoealáhussii guoskevaš dieđalaš dihtui 

− máhttá háhkat ja analyseret vuđolaš dieđuid 

− máhttá struktureret ja čállit akademalaš teavstta 
 

8. OAHPAHAN- JA OAHPPANVUOGIT   

Oahpahus lágiduvvo logaldallamin, bagadallamin ja bagadallanseminárain ja čuovvovaš 

studeantaságastallamin. Studeanta oažžu bagadallama čállima oktavuođas. Studeanttas lea 

vuoigatvuohta oažžut bagadallama unnimusat 3 geardde bachelorbarggu čálidettiin. 

 

9. GÁIBÁDUSAT BEASSAT EKSÁMENII  

Ovdal beassá eksámenii, studeanta galgá:  

− Searvan deaivvademiide ja neahttaoahpahussii unnimusat 75 %.  

− Barggadettiin bachelorbargguin studeanta lea geatnegahtton čađahit guokte fágabagadallama. 

− Studeanta lea geatnegahtton searvat bagadallanseminárii dahje -semináraide. 



− Studeanta galgá leat hábmen fáttá, čuolmma ja lohkanmeari (maid bagadalli dahje 

oahppokoordináhtor dohkkeha) iežas dutkanbargui ja čállán 4−5 siiddu dutkanraportta. 

Áigemeriid buktit dutkanraportta dohkkeheapmái bidjá bagadalli dahje oahppokoordináhtor.   

 

10. EKSÁMEN 

Eksámen lea bachelorbargu. Bachelorbargu galgá leat 13−15 siiddu, ja das galgá leat sihke álggahus, 

teoriija, metoda, analysa ja konklušuvnnat. 

 

Eksámenbargu árvvoštallojuvvo ECTS-vuogádaga árvosániid mielde, mas buoremus árvosátni lea A ja 

vuolimus ceavzinárvosátni lea E. F-árvosátni mearkkaša ahte ii leat ceavzán. 

 

11. LEA GO PRIVATISTTAIN VEJOLAŠ VÁLDIT DÁN FÁGA/FÁTTÁ?  

Ii leat.  

  

12. KVALITEHTASIHKKARASTIN  

Čujuhuvvo Sámi allaskuvlla kvalitehtasihkkarastinvuogádahkii ja dasa makkár vejolašvuođat ja 

geatnegasvuođat studeanttain lea árvvoštallat Sámi allaskuvlla oahppofálaldagaid ja bálvalusaid 

kvalitehta.  

 

Studeantadásis oahppu árvvoštallojuvvo evaluerenčoahkkimis ja studeanttat devdet 

árvvoštallanskovi oahpu loahpahettiin. Ásahusdásis oahppu árvvoštallojuvvo 

studeantaárvvoštallamiid, eksámenraporttaid, sensorraporttaid ja fágaraportta vuođul.    

 

 

 

  

 


